
કણ્ડુરુવાચ
નારાયણ હરે કૃષ્ણ શ્રીવત્સાઙ્ક જગત્પતે ।
જગદ્બીજ જગદ્ધામ જગત્સાક્ષિન્નમોઽસ્તુ તે॥ ૧૭૮.૧૨૯॥
અવ્યક્ત જિષ્ણો પ્રભવ પ્રધાનપુરુષોત્તમ ।
પુણ્ડરીકાક્ષ ગોવિન્દ લોકનાથ નમોઽસ્તુ તે॥ ૧૭૮.૧૩૦॥
હિરણ્યગર્ભ શ્રીનાથ પદ્મનાભ સનાતન । var shrIdhAma
ભૂગર્ભ ધ્રુવ ઈશાન હૃષીકેશ નમોઽસ્તુ તે॥ ૧૭૮.૧૩૧॥
અનાદ્યન્તામૃતાજેય જય ત્વં જયતાં વર ।
અજિતાખણ્ડ શ્રીકૃષ્ણ શ્રીનિવાસ નમોઽસ્તુ તે॥ ૧૭૮.૧૩૨॥ var ખણ્ડલ કૃષ્ણ

pAThabehda
યોગાત્મન્નંપ્રમેયાત્મઁલ્લોકાત્મંસ્ત્વં સનાતનઃ ।
કૂટસ્થાચલદુર્જ્ઞેય કુશેશાય નમોઽસ્તુ તે॥ ૬૯.૧૩૨॥
વરેણ્ય વરદાનન્ત બ્રહ્મયોને ગુણાકર ।
પ્રલયોત્પત્તિયોગેશ વાસુદેવ નમોઽસ્તુતે તે॥ ૬૯.૧૩૩॥
પર્જન્યધર્મકર્તા ચ દુષ્પાર દુરધિષ્ઠિત ।
દુઃખાર્તિનાશન   હરે જલશાયિન્નમોઽસ્તુ તે॥ ૧૭૮.૧૩૩॥
ભૂતપાવ્યક્ત ભૂતેશ ભૂતતત્ત્વૈરનાકુલ ।
ભૂતાધિવાસ ભૂતાત્મન્ભૂતગર્ભ નમોઽસ્તુ તે॥ ૧૭૮.૧૩૪॥
યજ્ઞ યજ્વન્યજ્ઞધર યજ્ઞધાતાઽભયપ્રદ ।
યજ્ઞગર્ભ હિરણ્યાઙ્ગ  પૃશ્નિગર્ભ નમોઽસ્તુ તે॥ ૧૭૮.૧૩૫॥
ક્ષેત્રજ્ઞ ક્ષેત્રભૃત્ક્ષેત્રી ક્ષેત્રહા ક્ષેત્રકૃદ્વશી ।
ક્ષેત્રાત્મન્ક્ષેત્રરહિત ક્ષેત્રસ્રષ્ટ્રે  નમોઽસ્તુ તે॥ ૧૭૮.૧૩૬॥
ગુણાલય ગુણાવાસ ગુણાશ્રય ગુણાવહ ।
ગુણભોક્તૃ ગુણારામ ગુણત્યાગિન્નમોઽસ્તુ તે॥ ૧૭૮.૧૩૭॥
ત્વં વિષ્ણુસ્ત્વં હરિશ્ચક્રી ત્વં જિષ્ણુસ્ત્વં જનાર્દનઃ ।
ત્વં ભૂતસ્ત્વં વષટ્કારસ્ત્વં ભવ્યસ્ત્વં ભવત્પ્રભુઃ॥ ૧૭૮.૧૩૮॥
ત્વં ભૂતકૃત્ત્વમવ્યક્તસ્ત્વં ભવો ભૂતભૃદ્ભવાન્ ।

॥ શ્રીવિષ્ણુસ્તુતી કણ્ડુમુનિપ્રોક્ત બ્રહ્મપુરાણે॥

ત્વં ભૂતભાવનો દેવસ્ત્વામાહુરજમીશ્વરમ્ ॥ ૧૭૮.૧૩૯॥
ત્વમનન્તઃ કૃતજ્ઞસ્ત્વં પ્રકૃતિસ્ત્વં  વૃષાકપિઃ ।
ત્વં રુદ્રસ્ત્વં દુરાધર્ષસ્ત્વમમોઘસ્ત્વમીશ્વરઃ॥ ૧૭૮.૧૪૦॥
ત્વં વિશ્વકર્મા જિષ્ણુસ્ત્વં ત્વં શંભુસ્ત્વં વૃષાકૃતિઃ  ।
ત્વં શંકરસ્ત્વમુશના ત્વં સત્યં ત્વં તપો જનઃ॥ ૧૭૮.૧૪૧॥
ત્વમાદિત્યસ્ત્વમોંકારસ્ત્વં પ્રાણસ્ત્વં તમિસ્રહા ।
ત્વં પર્જન્યસ્ત્વં પ્રથિતસ્ત્વં ત્વં જ્યેષ્ઠસ્ત્વં પરાયણઃ॥ ૧૭૮.૧૪૨॥
ત્વમાદિત્યસ્ત્વમોંકારસ્ત્વં પ્રાણસ્ત્વં તમિસ્રહા ।
ત્વં પર્જન્યસ્ત્વં પ્રથિતસ્ત્વં વેધાસ્ત્વં સુરેશ્વરઃ॥ ૧૭૮.૧૪૩॥
ત્વમૃગ્યજુઃ  સામચૈવ ત્વમાત્મા સંમતો ભવાન્ ।
ત્વમગ્નિસ્ત્વં ચ પવનસ્ત્વમાપો વસુધા ભવાન્॥ ૧૭૮.૧૪૪॥
ત્વં સ્રષ્ટા ત્વં તથા ભોક્તા હોતા ત્વં ચ હવિઃ ક્રતુઃ ।
ત્વં પ્રભુસ્ત્વં વિભુઃ શ્રેષ્ઠસ્ત્વં લોકપતિરચ્યુતઃ॥ ૧૭૮.૧૪૫॥
ત્વં સર્વદર્શનઃ શ્રીમાંસ્ત્વં સર્વદમનોઽરિહા ।
ત્વમહસ્ત્વં તથારાત્રિસ્ત્વામાહુર્વત્સરં બુધાઃ॥ ૧૭૮.૧૪૬॥
ત્વં કાલસ્ત્વં કલા કાષ્ઠા ત્વં મુહૂર્તઃ ક્ષણાલવાઃ ।
ત્વં બાલસ્ત્વં તથા વૃદ્ધસ્ત્વં પુમાન્સ્ત્રી નપુંસકઃ॥ ૧૭૮.૧૪૭॥

pAThabehda
ત્વં વિશ્વયોનિસ્ત્વં ચક્ષુસ્ત્વં સ્થાણૂસ્ત્વં શુચિશ્રવાઃ ।
ત્વં શાશ્વતસ્ત્વમજિતસ્ત્વમુપેન્દ્રસ્ત્વમુત્તમઃ॥ ૬૯.૧૪૯॥
ત્વં સર્વવિશ્વસુખદસ્ત્વં વેદાઙ્ગં  ત્વમવ્યયઃ ।
ત્વં વેદવેદસ્ત્વં ધાતા વિધાતા ત્વં સમાહિતઃ॥ ૧૭૮.૧૪૮॥ ૬૯.૧૫૦

ત્વં જલનિધિરામૂલં ત્વં ધાતા ત્વં પુનર્વસુઃ । var અગદ્યોનિર્મૂલસ્ત્વં
ત્વં વૈદ્યસ્ત્વં ધૃતાત્મા ચ ત્વમતીન્દ્રિયગોચરઃ॥ ૧૭૮.૧૪૯॥
ત્વમગ્રણીર્ગ્રામણીસ્ત્વં ત્વં સુપર્ણસ્ત્વમાદિમાન્ ।
ત્વં સંગ્રહસ્ત્વં સુમહત્ત્વં ધૃતાત્મા ત્વમચ્યુતઃ॥ ૧૭૮.૧૫૦॥
ત્વં યમસ્ત્વં ચ નિયમસ્ત્વં પ્રાંશુસ્ત્વં ચતુર્ભુજઃ ।

ત્વમેવાન્નાન્તરાત્મા ત્વં પરમાત્મા ત્વમુચ્યસે॥ ૧૭૮.૧૫૧॥
ત્વં ગુરુસ્ત્વં ગુરુતમોસ્ત્વં વામસ્ત્વં પ્રદક્ષિણઃ ।
ત્વં પિપ્પલસ્ત્વમગમસ્ત્વં વ્યક્તસ્ત્વં પ્રજાપતિઃ॥ ૧૭૮.૧૫૨॥
હિરણ્યનાભસ્ત્વં દેવસ્ત્વં શશી ત્વં પ્રજાપતિઃ ।
અનિર્દેશ્યવપુસ્ત્વં વૈ ત્વં યમસ્ત્વં સુરારિહા॥ ૧૭૮.૧૫૩॥
ત્વં ચ સંકર્ષણો દેવસ્ત્વં શશી ત્વં પ્રજાપતિઃ ।
ત્વં વાસુદેવોઽમેયાત્મા ત્વમેવ ગુણવર્જિતઃ  ॥ ૧૭૮.૧૫૪॥
ત્વં જ્યેષ્ઠસ્ત્વં વરિષ્ઠસ્ત્વં ત્વં સહિષ્ણુશ્ચ માધવઃ ।
સહસ્રશીર્ષા ત્વં દેવસ્ત્વમવ્યક્તઃ સહસ્રદૃક્ ॥ ૧૭૮.૧૫૫॥
સહસ્રપાદસ્ત્વં દેવસ્ત્વં વિરાટ્ત્વં  સુરપ્રભુઃ ।
ત્વમેવ તિષ્ઠસે ભૂયો દેવદેવ દશાઙ્ગુલઃ ॥ ૧૭૮.૧૫૬॥
યદ્ભૂતં તત્ત્વમેવોક્તઃ પુરુષઃ શક્ત ઉત્તમઃ ।
યદ્ભવ્યં તત્ત્વમીશાનસ્ત્વમૃતસ્ત્વં તથાઽમૃતઃ॥ ૧૭૮.૧૫૭॥
ત્વત્તો રોહત્યયં લોકો મહીયાંસ્ત્વમનુત્તમઃ ।
ત્વં જ્યાયાન્પુરુષસ્ત્વં ચ ત્વં દેવ દશધા સ્થિતઃ॥ ૧૭૮.૧૫૮॥
વિશ્વભૂતશ્ચતુર્ભાગો નવભાગોઽમૃતો દિવિ ।
નવભાગોઽન્તરિક્ષસ્થઃ પૌરુષેયઃ સનાતનઃ॥ ૧૭૮.૧૫૯॥
ભાગદ્વયં ય ભૂસંસ્થં ચતુર્ભાગોઽપ્યભૂદિહ ।
ત્વત્તો યજ્ઞાઃ સંભવન્તિ જગતો વૃષ્ટિકારણમ્॥ ૧૭૮.૧૬૦॥
ત્વત્તો વિરાટ્સમુત્પન્નો જગતો હૃદિ યઃ પુમાન્ ।
સોઽતિરિચ્યત ભૂતેભ્યસ્તેજસા યશસા શ્રિયા॥ ૧૭૮.૧૬૧॥
ત્વત્તઃ સુરાણામાહારઃ પૃષદાજ્યમજાયત ।
ગ્રામ્યારણ્યાશ્ચૌષધયસ્ત્વત્તઃ પશુમૃગાદયઃ॥ ૧૭૮.૧૬૨॥
ધ્યેયધ્યાનપરસ્ત્વં ચ કૃતવાનસિ ચૌષધીઃ ।
ત્વં દેવદેવ સપ્તાસ્ય કાલાખ્યો દીપ્તવિગ્રહઃ॥ ૧૭૮.૧૬૩॥
જઙ્ગમાજઙ્ગમં   સર્વં જગદેતચ્ચરાચરમ્ ।
ત્વત્તઃ સર્વમિદં જાતં ત્વયિ સર્વં પ્રતિષ્ઠિતમ્॥ ૧૭૮.૧૬૪॥

॥ શ્રીવિષ્ણુસ્તુતી કણ્ડુમુનિપ્રોક્ત બ્રહ્મપુરાણે॥

અનિરુદ્ધસ્ત્વં માધવસ્ત્વં પ્રદ્યુમ્નઃ સુરારિહા ।
દેવ સર્વસુરશ્રેષ્ઠ સર્વલોકપરાયણ॥ ૧૭૮.૧૬૫॥
ત્રાહિ મામરવિન્દાક્ષ નારાયણ નમોઽસ્તુ તે ।
નમસ્તે ભગવન્વિષ્ણો નમસ્તે પુરુષોત્તમ॥ ૧૭૮.૧૬૬॥
નમસ્તે સર્વલોકેશ નમસ્તે કમલાલય ।
ગુણાલય નમસ્તેઽસ્તુ નમસ્તેઽસ્તુ ગુણાકર॥ ૧૭૮.૧૬૭॥
વાસુદેવ નમસ્તેઽસ્તુ નમસ્તેઽસ્તુ સુરોત્તમ ।
જનાર્દન નમસ્તેઽસ્તુ નમસ્તેઽસ્તુ સનાતન॥ ૧૭૮.૧૬૮॥
નમસ્તે યોગિનાં ગમ્ય યોગાવાસ નમોઽસ્તુ તે ।
ગોપતે શ્રીપતે વિષ્ણો નમસ્તેઽસ્તુ મરુત્પતે॥ ૧૭૮.૧૬૯॥
જગત્પતે જગત્સૂતે નમસ્તે જ્ઞાનિનાં પતે ।
દિવસ્પતે નમસ્તેઽસ્તુ નમસ્તેઽસ્તુ મહીપતે॥ ૧૭૮.૧૭૦॥
નમસ્તે મધુહન્ત્રે ચ નમસ્તે પુષ્કરેક્ષણ ।
કૈટભઘ્ન નમસ્તેઽસ્તુ સુબ્રહ્મણ્ય નમોઽસ્તુ તે॥ ૧૭૮.૧૭૧॥
નમોઽસ્તુ તે મહામીન શ્રુતિપૃષ્ઠધરાચ્યુત ।
સમુદ્રસલિલક્ષોભ પદ્મજાહ્લાદકારિણે॥ ૧૭૮.૧૭૨॥
અશ્વશીર્ષ મહાઘોણ મહાપુરુષવિગ્રહ ।
મધુકૈટભહન્ત્રે ચ નમસ્તે તુરગાનન॥ ૧૭૮.૧૭૩॥
મહાકમઠભોગાય પૃથિવ્યુદ્ધરણાય ચ ।
વિધૃતાદ્રિસ્વરૂપાય મહાકૂર્માય તે નમઃ॥ ૧૭૮.૧૭૪॥
નમો મહાવરાહાય પૃથિવ્યુદ્ધારકારિણે ।
નમશ્ચાઽઽદિવરાહાય વિશ્વરૂપાય વેધસે॥ ૧૭૮.૧૭૫॥
નમોઽનન્તાય સૂક્ષ્માય મુખ્યાય ચ વરાય ચ ।
પરમાણુસ્વરૂપાય યોગિગમ્યાય તે નમઃ॥ ૧૭૮.૧૭૬॥
તસ્મૈ નમઃ પરમ કારણકારણાય

યોગીન્દ્રવૃત્તનિલયાય સુદુર્વિદાય   ।

ક્ષીરાર્ણવાશ્રિતમહાહિસુતલ્પગાય
તુભ્યં નમઃ કનકરત્નસુકુણ્ડલાય॥ ૧૭૮.૧૭૭॥

ઇતિ ।
બ્રહ્મપુરાણ અધ્યાય ૧૭૮, ૧૨૯-૧૭૭, અધ્યાય શ્લોક સઙ્ખ્યા ૧૯૪

Brahmapurana Adhyaya 178, verses 129-177
In http://archive.org/details/BrahmaPurana, the adhyAya is 69
PDF pages 204-215. Verses 128-179

